
କିଛି ନଥିବ ତାର ଅବିଗୁଣ ।  କେଉଁ ପୁରୁଷ ଅଛି ଏଡ଼େ ଜଣ ।

ଶୁଣି ନାରଦ ବୋଲନ୍ତି ବଚନ ।  ରାମଚନ୍ଦ୍ର ଦଶରଥ ନନ୍ଦନ ।

ତାଙ୍କଠାରେ ଅଛନ୍ତି ସର୍ବଗୁଣ ।  ଅବତରିବେ ସ୍ୱୟଂ ନାରାୟଣ ।

ତାଙ୍କ ଚରିତ ଅପାରୁଁ ଅପାର ।  ତାଙ୍କୁ ଉପାସନା କରି ନିସ୍ତର ।

ସର୍ବ କହି ନାରଦମୁନି ଗଲେ ।  ବାଲମୀକି ରାମଙ୍କୁ ଲୟ କଲେ ।

ତାଙ୍କୁ ପ୍ରସନ୍ନ ହେଲେ ଜଗନ୍ନାଥ ।  ବୋଲେ ବିଶି ପୂରିଲା ମନୋରଥ ।


ତୃତୀୟ ଛାନ୍ଦ 

ସଙ୍ଗମତିଆରି ବାଣୀ

ତମସାନଦୀ ତଟରେ ଗମନ୍ତେ ମୁନି ।

ସଙ୍ଗତେ ଗୋଡ଼ାଇଅଛନ୍ତି ଶିଷ୍ୟ ବେନି ।

ନିତ୍ୟକର୍ମ ସମସ୍ତେ ନଦୀରେ ସାରିଲେ ।

ଆଶ୍ରମକୁ ଯିବାକୁ ବାହାର ହୋଇଲେ ।

କ୍ରୌଞ୍ଚ କ୍ରୌଞ୍ଚୀ ବୋଲି ତହିଁରେ ପକ୍ଷୀବେନି ।

ବ୍ୟାଧ ସେ କ୍ରୌଞ୍ଚପକ୍ଷୀକି ଗଲାକ ଘେନି ।

କ୍ରୌଞ୍ଚୀକାନ୍ତ ଗୁଣ ଗୁଣି ରୋଦନ କଲା ।

ବାଲମୀକି ମୁନି ଶ୍ରବଣକୁ ଶୁଭିଲା ।

ବ୍ୟାଧକୁ ଶାପ ଦିଅନ୍ତେ ହେଲା ଶୋଳକ ।

ଦିଶିଲା ତାହାଙ୍କୁ ପଦ୍ୟ ପାଦ ଅନେକ ।

ମନେ ମନେ ଭାଳି ମୁନି ମଠକୁ ଗଲେ ।

ଆସନ କରିଣ ଧ୍ୟାନ କରି ବସିଲେ ।

ମରାଳ ଚଢ଼ିଣ ପିତାମହ ପ୍ରବେଶ ।

ଦେଖି ବାଲମୀକି ପୂଜା କଲେ ବିଶେଷ ।

ଧାତା ବୋଲନ୍ତେ ସୁନ୍ଦର ରାମଚରିତ ।

ଶ୍ଳୋକ ବନ୍ଧରେ ସ୍ଫୁରିଲା ମୁନିଙ୍କ ଚିତ୍ତ ।

ଏହା ଶୁଣି ଦୀନ ବିଶୀ ବିଚାର କଲେ ।

ଗୀତିବନ୍ଧ କରି ରାମାୟଣ ରଚିଲେ ।


ଚତୁର୍ଥ ଛାନ୍ଦ 

ରାଗ - ଗୋପକେଳି

ଶିରୀ ବାଲମୀକ ମହର୍ଷି କ୍ଷଣକ ମଧ୍ୟରେ ରାମ ଚରିତ୍ର ।

ଭବିଷ୍ୟତ କଥା ପବିତ୍ରର ପ୍ରଥା କହନ୍ତି ଅତି ପବିତ୍ର ।

